
№2-224/2-15 іс

СЫРТТАЙ ШЕШІМ

КАЗАҚСТАН  РЕСПУБЛИКАСЫ  АТЫНАН

2015 жылдың 25 ақпаны




      
      Атырау қаласы
Атырау облысының мамандандырылған ауданаралық экономикалық соты құрамында төрағалық етуші судья Садбан І.Д., сот отырысының хатшысы Ж. Омарбекова болып, талап қоюшы өкілі Г.Т. Акмурзинаның (2014 жылғы 1 қарашада берілген сенімхат және 2014 жылғы 5 қарашадағы №000207 санды ордер негізінде) қатысуымен, ашық сот отырысында «Розмарин» жауапкершілігі шектеулі серіктестігінің «REST Corpаration» жауапкершілігі шектеулі серіктестігінен 6 165 861 теңге негізгі берешек, 3 685 800 теңге айыппұл өндіру туралы талап арызымен қозғалған азаматтық істі қарап,

анықтағаны:


«Розмарин» жауапкершілігі шектеулі серіктестігі (келесіде – талап қоюшы) сотта «REST Corpаration» жауапкершілігі шектеулі серіктестігіне (келесіде – жауапкер) талап қойып одан өз пайдасына 6 165 861 теңге негізгі берешек, 3 685 800 теңге айыппұл сомаларын өндіруді талап етті. Талап қою талабының негіздемесі ретінде жауапкердің тараптар арасында 2012 жылғы 2 сәуірде жасалған №02 санды тауар жеткізу шарты (келесіде – шарт) бойынша өз міндеттемелерін орындамай, талап қоюшымен жеткізілген тауардың ақысын төлемегендігін көрсетті. Өндірілуге тиіс айыппұл шарттың 6.5. тармағының негізінде есептелген.

Сот отырысында талап қоюшы өкілі Г. Акмурзина талап қоюды қолдап, арызды қанағаттандыруды сұрады. 
Сот отырысының орны мен уақыты туралы хабарланған жауапкер сотқа өкілі жіберген жоқ, өкілі келмеуі себебінің маңыздылығы жөнінде сотқа мәлімет берген жоқ және істі өзінің қатысуынсыз қарауды өтінген жоқ. Қазақстан Республикасының Азаматтық іс жүргізу кодексінің (келесіде –АІЖК) 187, 260-баптарын басшылыққа алып, сот, істі сырттай іс жүргізу тәртібімен қарады. 

Талап қоюшы өкілдерінің түсініктемелерін тыңдап, іс құжаттарын зерттеп, оларға баға беріп, сот, талап қою төменде келтірілген негіздер бойынша ішінара қанағаттандырылуға жатады, деген тұжырымға келді.

Қазақстан Республикасының Азаматтық кодексінің (келесіде – АК) 458-бабына сай тауар жеткізілімі шарты бойынша кәсiпкер болып табылатын сатушы (тауар берушi) сатып алушыға өзі өндіретін немесе сатып алатын тауарларды кәсіпкерлік қызметке немесе жеке өзіне, отбасына, үй ішіне және сол сияқты өзге де пайдалануға байланысты емес өзге мақсаттарға пайдалану үшін келісілген мерзімде немесе мерзімдерде беруге міндеттенеді.

Сотта анықталғандай, шарт бойынша талап қоюшы жауапкерге жеміс-жидек, көкөніс тауарларын жеткізуге, ал жауапкер шарттың талаптарына сәйкес жеткізілген тауардың ақысын төлеуге міндеттенген.

АК-тің 469-бабына сәйкес сатып алушы жеткiзiлетiн тауарларға шартта көзделген есеп айырысу тәртiбi мен нысандарын сақтай отырып ақы төлейдi.

Шарттың 3.1. тармағына сәйкес тауардың ақысы сатып алушымен тауар жеткізілген күннен бастап 15 (он бес) күн ішінде толық көлемде төленуі тиіс. 

АК-тің 272, 277-баптарына сәйкес, міндеттеме – міндеттеме шарттары мен заң талаптарына сәйкес тиісінше және мерзімінде орындалуға тиіс.
Талап қоюшының сотқа ұсынған дәлелдемелеріне сәйкес ол жауапкерге шарт бойынша тауарларды жеткізген, ал жауапкер тауарларды қабылдап, олардың ақысын ішінара төлеген. Бұл факт іс құжаттарына тіркелген жүкқұжаттармен, есеп-фактуралармен дәлелденеді.

Талап қоюшының уәждеріне сәйкес жауапкер шарт бойынша өз міндеттемелерін тиісті түрде орындамай, талап қоюшыға 6 165 861 теңге көлемдегі тауардың ақысын төлемей отыр.

Сонымен қатар, іс құжаттарына тіркелген тараптар арасында 2014 жылғы 31 қазанда жасалған есептерді салыстыру актісіне сәйкес жауапекердің талап қоюшы алдындағы берешегі 5 776 861 теңге құрайды.

Бұл жағдайда, жауапкерден талап қоюшы пайдасына 5 776 861 теңге теңге берешек сомасын өндірілуге жатады. 

Шарттың 6.5. тармағына сәйкес төлем мерзімін өткізіп алған әр күн үшін сатып алушы сатушыға тауардың ақысынан 3% көлемде айыппұл төлеуге міндетті.

Талап қоюшының сотқа ұсынған есебіне сәйкес есептелген айыппұл сомасы 3 685 800 теңге құрайды.

Талап қоюшының сотқа ұсынған есебін тексеріп, сот оның дұрыс жасалғандығын анықтады.
АК-тің 297-бабына сәйкес егер төленуге тиiстi айып (айыппұл, өсiм) несие берушiнiң шеккен залалдарымен салыстырғанда тым көп болса, сот борышқордың мiндеттеменi орындау дәрежесiн және борышқор мен несие берушiнiң назар аударуға лайықты мүдделерiн ескере отырып, айып төлеу мөлшерiн (айыппұлды, өсiмдi) азайтуға құқылы.

Талап қоюшы айыппұл өндіру туралы талабының бөлігі бойынша оған келтiрiлген залалдарды дәлелдеуге мiндеттi емес, сонымен қатар бұндай мәліметтерді сотқа табыстауға құқығы бар. Алайда талап қоюшы оған келтірілген залал туралы сотқа еш мәлімет ұсынған жоқ.
АК-тің 364-бабына сәйкес егер мiндеттеменiң орындалмауы немесе тиiстi дәрежеде орындалмауы екi тараптың да кiнәсiнен болса, сот оған сәйкес борышқор жауапкершiлiгiнiң көлемiн азайтады. Сот, егер несие берушi мiндеттеменiң орындалмауынан немесе тиiстi дәрежеде орындалмауынан келтiрiлген залал көлемiнiң ұлғаюына қасақана немесе абайсызда себепкер болса немесе олардың азаюына ақылға қонымды шаралар қолданбаса, борышқор жауапкершiлiгiнiң мөлшерiн де азайтады.
Талап қоюшы айыппұл көлемінің азаюына ақылға қонымды шаралар қабылдаған жоқ, мәселең сотқа жауапкерден берешек сомасын өндіру туралы талап арызбен ертерек жүгінген жоқ.
 Көрсетілгендердің негізінде, және адалдық, парасаттылық және әдiлдік қағидаларын қолданып, сот, жауапкерден талап қоюшы пайдасына өндірілуге тиіс айыппұл сомасын 2 000 000 теңгеге дейін азайту қажет, деген тұжырымға келді.

Аталғандардың негізінде, талап қоюшының талаптары ішінара қанағаттандырылуға жатады. Жауапкерден талап қоюшы пайдасына 5 776 861 теңге негізгі берешек, 2 000 000 теңге айыппұл сомаларын өндіру қажет. Талаптың қалған бөлігі қанағаттандырылуға жатпайды.
АІЖК-нің 110-бабына сәйкес жауапкерден талап қоюшы пайдасына 233 306 теңге мемлекеттік баж өндірілуге жатады.

АІЖК-нің 187, 217-221, 262 баптарын басшылыққа алып, сот

шешім етті:

«Розмарин» жауапкершілігі шектеулі серіктестігінің «REST Corpаration» жауапкершілігі шектеулі серіктестігінен 6 165 861 теңге негізгі берешек, 3 685 800 теңге айыппұл өндіру туралы талабы қанағаттандырылсын.
«REST Corpаration» жауапкершілігі шектеулі серіктестігінен «Розмарин» жауапкершілігі шектеулі серіктестігінің пайдасына 5 776 861 (бес миллион жеті жүз жетпіс алты сегіз жүз алпыс бір) теңге берешек, 2 000 000 (екі миллион) теңге айыппұл, 233 306 (екі жүз отыз үш мың үш жүз алты) теңге төленген мемлекеттік баж ақысы өндірілсін.
«Розмарин» жауапкершілігі шектеулі серіктестігінің «REST Corpаration» жауапкершілігі шектеулі серіктестігінен 389 000 теңге негізгі берешек, 1 685 800 теңге айыппұл өндіру туралы талабының бөлігін қанағаттандырудан бас тартылсын.
Жауапкер сырттай шешім шығарған сотқа өзі шешімнің көшірмесін алған кезден бастап 5 (бес) күн ішінде бұл шешімнің күшін жою туралы арыз беруге құқылы.

Сырттай шешімге тараптар бұл шешімнің күшін жою туралы арыз беру мерзімі өткен соң, ал арыз берген жағдайда – бірінші сатыдағы сот арызды қанағаттандырудан бас тарту туралы ұйғарым шығарған кезден бастап 15 (он бес) күн ішінде Атырау облыстық сотының азаматтық және әкімшілік істер жөніндегі апелляциялық сот алқасына Атырау облысының мамандандырылған ауданаралық экономикалық соты арқылы Қазақстан Республикасының Азаматтық іс жүргізу кодексінің 334, 335 баптарының талаптарын сақтай отырып апелляциялық шағым беруі немесе наразылық келтіруі мүмкін.



Судья





Садбан І.Д.

Көшірмесі дұрыс:

Судья    






Садбан І.Д.

Анықтама: шешім берілген күні 2015 жылғы 2 наурызда заңды күшіне енген жоқ.

Судья                                                                    


Садбан І.Д.

Анықтама:

Шешім заңды күшіне 2015 жылғы «     »                                 енді.

Садбан І.Д.

